
Listaháskóla Íslands. Óheimilt er að afrita ritgerðina á nokkurn hátt nema með leyfi 

höfundar. 



Útdráttur 

Kórsöngur á Íslandi er tiltölulega ungur ef svo má að orði komast. Pétur 

Guðjónsson var kennari við Lærða skólann á Bessastöðum og upp úr 1840 fór hann 

að æfa skólapilta í fjórradda söng og má því segja að þarna hafi orðið til fyrsti 

kórinn á Íslandi. Frú Olufa Finsen bjó í Reykjavík á árunum 1865 til 1882. Hún 

hafði góða söngrödd og spilaði einnig á hljóðfæri. Hún æfði saman söngflokk karla 

og kvenna sem kom fram  á skemmtun sem hún stóð fyrir árið 1866 og þar mátti 

heyra í fyrsta sinn opinberlega í blönduðum kór. Söngur blandaðra kóra fór meira 

fram innan kirkjunnar en karlakórar voru flaggskip kóramenningar út á við. Útgáfa 

á nótnaheftum fyrir kóra var af skornum skammti en þó voru kirkjunnar menn 

duglegir við að gefa út bækur með rödduðum söng. Má nefna Jónas Helgason í 

þeim efnum og svo í lok 19. aldar gaf Bjarni Þorsteinsson út hátíðarsöngva sína. Á 

fyrri hluta 20. aldar voru farnir að koma fram fleiri kórar og einnig var söngkennsla 

í skólum. Það vantaði því tilfinnanlega bækur með alþýðulögum fyrir fjórradda 

söng. Bóndasonur úr Borgarfirði, Þórður Kristleifsson að nafni, var okkar helsti 

frumkvöðull í þeim efnum. Þórður kynntist ungur söng og kórsöng í alþýðuskóla sr. 

Ólafs Ólafssonar í Hjarðarholti og hélt síðan til Danmerkur og Ítalíu í söngnám. 

Hann varð aldrei sá söngvari sem hugur hans stóð til en þeim mun meira lét hann 

verkin tala þegar kom að kórsöngnum. Hann var ráðinn söng- og íslenskukennari 

við Héraðsskólann á Laugarvatni árið 1930 og lét strax til sín taka í söngmálum. 

Árið 1937 var Þórði falið á fundi félags alþýðuskólakennara að safna efni í úgáfu á 

bókum fyrir skóla og alþýðu. Og í framhaldinu komu út bækurnar Ljóð og lög. 

Inngangur  

Inn á friðland sálar salarkynna 

sestu í hlé frá lífsins ys og þröng. 

Í draumaheimi er aðeins frelsi að finna,  

fegurð hæsta tindi nær í söng. 

Í sjötta hefti Ljóða og laga má finna þessa þýðingu Þórðar Kristleifssonar af ljóði Freidrich 

Schiller. Ljóð og lög eru nótnahefti sem Þórður safnaði efni í og gaf út á árunum 1939-

1949. Urðu þau sjö talsins og voru heftin hvalreki fyrir alþýðu og skóla. Fimm heftanna 

voru fyrir samkóra (blandaða kóra) en tvö raddsett fyrir karlakóra, það þriðja og sjötta. 

Ástæðan fyrir tilurð þessara hefta var sú að Þórði, sem þá kenndi íslensku og söng við 

Héraðsskólann á Laugarvatni, var falið á fundi félags héraðs- og alþýðuskólakennara að 

annast útgáfu á sönglagabók sem sérstaklega yrði sniðin fyrir alþýðuskólana. 

Þórður tók til við verkefnið af miklum metnaði og kom fyrsta heftið út árið 1939. Var það 

hefti sem innihélt 100 lög fyrir samkóra og nærri má geta að undirbúningur hafi verið 

viðamikill. Hann fékk góða hjálp frá tónskáldum, söngstjórum, skólastjórum og 

textahöfundum hérlendis sem létu hann hafa lög, sömdu lög, þýddu texta eða sömdu ljóð.  

En hver var Þórður Kristleifsson? Er hann „týndi“ tónlistarmaðurinn í tónlistarsögu okkar 

Íslendinga. Hver var menntun hans og uppruni og hvað útskýrir þennan mikla áhuga sem 

hann hafði á útgáfu bókanna? Og síðast en ekki síst, hver voru áhrif Ljóða og laga á 

íslenskan kórsöng? 

Í eftirfarandi ritgerð mun ég leitast við að svara þessum spurningum og varpa ljósi á störf 

þessa metnaðarfulla tónlistarmanns.  

1. Þórður Kristleifsson 

1. Uppvöxtur 

Þórður Kristleifsson fæddist að Uppsölum í Hálsasveit 31. mars 1893. Foreldrar hans voru 

hjónin Kristleifur Þorsteinsson frá Húsafelli og Andrína Guðrún Einarsdóttir frá 

Urriðafossi í Flóa. Að Uppsölum ólst hann upp til fjögurra ára aldurs en þá fluttu foreldrar 

hans að Stóra-Kroppi í Reykholtsdal. Kristleifur og Andrína Guðrún eignuðust átta börn en 

eftir fæðingu yngsta barnsins dó Andrína Guðrún úr barnsfararsótt. Kristleifur kvæntist 

aftur, Snjáfríði Pétursdóttur frá Grund í Skorradal og eignuðust þau eina dóttur.  

Kristleifur á Stóra-Kroppi var mikill söngmaður og kominn af söngelsku fólki og Andrína 

Guðrún var komin af framúrskarandi söngfólki. Því má segja að tónlistin og söngurinn hafi 

verið Þórði í blóð borin. Hans fyrsti starfi fyrir utan bústörfin var að fara um með plóg á 

vegum Búnaðarfélags Borgarfjarðar og starfaði hann við það ein þrjú vor og kom á þrjátíu 

og fjóra bæi á ári.  

„Það var mikil hátíð þegar maður sá fræið koma upp, var næstum sjúkur þangað til séð varð hvemig 

til hefði tekist og að ekki voru neinir auðir blettir á jörðinni. Svo plægði ég skurði til að þurrka upp. 

Það er vandaverk. Ég hafði barmana eins og hefilsför, lét plóghnífínn og skerann á plógnum bíta 

eins og skegghníf.“ Kristleifur lýsir þessum fallegu skurðum og plógförum með ákafa, auðheyrt að 

þetta hefur verið honum hugsjón. „Hárrétt orðað. Það var eldmóður. Ég ætlaði sannarlega að plægja 

allar þúfur í Borgarfírði,“ segir hann og grípur hugmyndina á lofti.1 

  

Þórður gekk ekki í barnaskóla en var orðinn vel læs sex ára gamall og má þakka það því að 

mikið var lesið á heimilinu í hans uppvexti.   

„Kvöldin voru notuð til að lesa allar tiltækar bækur og þótti ekki tiltökumál þótt Njála væri lesin ár 

eftir ár, sem kom sér vel þegar ég fór að læra þýsku og fékk hana í þýskri þýðingu.“2 

 

Lesturinn sjálfan lærði hann á biblíu sem faðir hans átti en biblía sú var gjöf frá Þórði 

Þórðarsyni presti í Reykholti. Var Þórður skírður í höfuðið á Þórði presti.3 

 

 

 

 

 
1 Elín Pálmadóttir. „Við plóginn í heila öld.“ Morgunblaðið B, 28. mars 1993, sótt 15. september 2024 á 

https://timarit.is/page/1782747#page/n0/mode/2up. 
2 Elín Pálmadóttir. „Við plóginn í heila öld.“ 
3 Elín Pálmadóttir. „Við plóginn í heila öld.“ 

https://timarit.is/page/1782747#page/n0/mode/2up


 

7 

 

 

2. Námsferill  

Þórður hélt til náms í alþýðuskóla sr. Ólafs Ólafssonar í Hjarðarholti þar sem hann var í tvo 

vetur. 

Árið 1910 stofnaði Ólafur Ólafsson (1860-1935), prófastur í Hjarðarholti, unglingaskóla í anda 

lýðháskólastefnunnar, Hjarðarholtsskólann, en slíkur skóli hafði verið starfræktur í Búðardal um 

nokkurt skeið. Rak Ólafur skólann að nokkru leyti á eigin kostnað í átta ár við góðan orðstír. Var 

skólinn jafnan fullskipaður og hlutu margir þjóðþekktir einstaklingar sína fyrstu formlegu menntun í 

skóla Ólafs.4 

 

Þórður kynntist sönglífi og tónlist enn betur í alþýðuskólanum. Þar var mikið sungið og 

söng hann m.a. í kvartett og söng sóló. Páll, sonur sr. Ólafs og Ingibjargar húsfreyju í 

Hjarðarholti söng einnig í kvartettinum og hvatti Páll hann til að læra söng. Árið 1919 fór 

Þórður, 26 ára gamall, til Reykjavíkur. Þar lærði hann tungumál og æfði söng og kynntist 

m.a. lögum Schuberts. Í kjölfarið fer hann til Danmerkur því hann ætlaði sér að verða 

heimsfrægur söngvari.5 

Þórður söng fyrir Harald Sigurðsson píanóleikara og konu hans Dóru Sigurðardóttur. Þau 

bjuggu í Kaupmannahöfn og hvöttu Þórð eindregið til að halda söngnámi áfram.6 Hann 

staldraði stutt við í Danmörku en hélt til Dresden í Þýskalandi og var þar á fimmta ár. 

Þaðan lá leiðin til Mílanó og kynntist hann þar ítölskum söng og hafði það mikil áhrif á 

hann.7 Árið 1927 voru efni hans þrotin og hann hélt heim 34 ára gamall. Eftir heimkomu 

var Þórður næstu þrjú árin í Reykjavík, kenndi ítölsku og söng í einkatímum og kenndi 

einnig söng í skólum. Árið 1930 er hann síðan ráðinn til Héraðsskólans á Laugarvatni þar 

sem hann kenndi íslensku og söng. 

 

3. Söngvarinn Þórður 

Þrátt fyrir langt söngnám varð Þórður aldrei sá söngvari sem hann hafði löngun til. Hann 

söng aldrei opinberlega erlendis. Hann hélt eina tónleika í Gamla Bíói, nánar tiltekið þann 

10. febrúar árið 1928 við undirleik Emils Thorddsen. Þar var nánast húsfyllir og mörg lög 

klöppuð upp. Fengu tónleikarnir afar misjafna dóma og voru sumir dómar óvægnir. Virðist 

 
4 „Hjarðarholt í Dölum,“ Áfangar.com Blogg um staði og fólk, 13.desember 2016. 

https://afangar.com/skolasaga/hjardarholt/. 
5 Elín Pálmadóttir. „Við plóginn í heila öld.“ 
6 Elín Pálmadóttir. „Við plóginn í heila öld.“ 
7 Elín Pálmadóttir. „Við plóginn í heila öld.“ 

http://timarit.is/view_page_init.jsp?pageId=1330366
https://afangar.com/skolasaga/hjardarholt/

það hafa verið almennt álit þeirra sem töldu sig hafa vit á, að Þórður væri enginn söngvari. 

Ríkarður Jónsson myndhöggvari fór þó nokkuð mjúkum höndum um Þórð og hélt uppi 

vörnum fyrir hann í umfjöllun sinni um tónleikana. Þar segir hann m.a.:  

Þórður Kristleifsson söng í fyrrakveld í Gamla Bió fyrir nær fullu húsi áheyrenda, og var söng hans 

vel tekið yfirleitt, en þó nokkuð misjafnlega, enda var söngur hans að þessu sinni æði misjafn, bar 

og nokkuð á feimni, sem vonlegt var, þar sem maður, lítt vanur að syngja opinberlega, á að koma 

fram fyrir áheyrendur, sem hann fyrirfram veit, að er búið að margrægja hann við. Enda náði hann 

varla í neinu laginu þeim tilþrifum og hljóm, sem hann á til, þegar honum tekst best.8 

Ríkarður beinir og spjótum sínum að gagnrýnendum. 

Það er hægur leikur fyrir spjátrunga, sem aldrei hafa eygt, hvað þá heldur gert tilraun til að ná 

nokkru takmarki í lífinu, að slá um sig með órökstuddum slagorðum, um að einn eður annar sé 

gersamlega ómögulegur o.s.frv. Slíkt er ekki annað en heimskuleg ónærgætni, skeytingarleysi og 

virðingarleysi fyrir alvarlegri viðleitni þeirra manna, sem hafa lagt æsku sína, þrek og þor í sölurnar, 

og jafnvel þolað hungur og þorsta, til að ná háleitu og fögru takmarki, á hvaða sviði sem er.9 

 

Sjálfur er Þórður óvæginn við sjálfan sig á seinni árum og telur að það hafi jafnvel verið 

sín gæfa að hætta að syngja10 því hann varð vinsæll kennari og átti farsælan feril við 

kennsluna sem og kórastarfið. 

 

4. Starfsferill  

Eftir heimkomu starfaði Þórður við söngkennslu en eins og áður segir var hann ráðinn 

kennari við Héraðsskólann á Laugarvatni þar sem hann kenndi íslensku og söng. Árið 

1949, þegar menntaskóli var stofnaður á Laugarvatni, tók Þórður við þýskukennslu og 

söngkennslan vék. Við kennslu á Laugarvatni var hann til sjötugs en hann lét ekki staðar 

numið og var ráðinn þýskukennari við Menntaskólann í Reykjavík. Þórður var mjög vel 

liðinn og náði góðum árangri í kennslu sinni. Benedikt Sigvaldason segir svo í 

minningarorðum um Þórð: 

Þórður var svo vinsæll og árangursríkur kennari, að undrum sætti. Hann var orðinn að „goðsögn“ 

(legende) löngu áður en kennsluferli hans lauk. Margir mætir menn hafa reynt að skýra og skilgreina 

hvað það helst var við Þórð sem gerði hann að slíkum yfirburðakennara. Sumt lá í augum uppi: 

Þórður var hið mesta glæsimenni, prúðbúinn dag hvern, hann var hámenntaður, mjög vinnusamur og 

agaður í öllu sínu starfi, og hann geislaði af starfsorku og einbeitni. Um þetta voru menn sífellt 

sammála, en samt hefur mér jafnan fundist, að herslumuninn vanti í skilgreininguna, því að hér voru 

í raun á ferðinni persónutöfrar sem enginn nær að skýra eða skilgreina, en urðu til þess, að 

nemendur lögðu sig undantekningarlítið alla fram við að læra það sem Þórður kenndi og létu 

 

8 Ríkarður Jónsson. „Þórður Kristleifsson söngvari.“ Vísir, 13. febrúar 1928, sótt 15. september 2024 á 

https://timarit.is/page/1131604. 
9 Ríkarður Jónsson. „Þórður Kristleifsson söngvari.“ 
10 Elín Pálmadóttir. „Við plóginn í heila öld.“ 

https://timarit.is/page/1131604

ósjaldan sitthvað annað sitja á hakanum. Ekki virtist nemendum vera þetta áþján, það sýndist vera 

sjálfsagður hlutur, nánast náttúrulögmál. Töfrarnir hrifu og árangurinn var eftir því.11 

 

2. Söngur í skólum 

Árið 1929 fól Jónas Jónsson, dóms- og kirkjumálaráðherra, Þórði, að kynna sér söng og 

söngkennslu í skólum í Reykjavík og nágrannabyggðum og svo í öðrum skólum. Sendi 

hann Þórði bréf sem var dagsett 8. janúar 1929. Skyldi hann í kjölfarið skila skýrslu og 

koma með tillögur um endurbætur ef með þyrfti.12  

Þennan vetur, skólaárið 1928-1929 heimsótti Þórður 11 skóla. Voru þetta Menntaskólinn í 

Reykjavík, Kvennaskólinn, Kennaraskólinn, Unglingaskólinn, Barnaskólinn í Reykjavík, 

Barnaskóladeild kennaraskólans, Flensborgarskólinn, Barnaskólinn í Hafnarfirði, 

Barnaskólinn að Brúarlandi í Mosfellssveit og barnaskólar í Garðinum og Keflavík. Alls 

voru 1.832 börn og unglingar í þessum skólum.13 Skilaði Þórður 28 blaðsíðna skýrslu um 

þessa vinnu sína. Skýrslan var ítarleg og vel unnin. Fór Þórður vel yfir hvern skóla fyrir sig 

og skrifaði umsagnir. Heldur þótti honum halla á söngkennslu í skólum enda virtist ekki 

vera mikil áhersla lögð á söng, kunnátta í raddbeitingu var takmörkuð ef nokkur og efni til 

söngs var einfaldlega ekki til. Hann hafði einnig gert kannanir símleiðis og haft samband 

við barnaskóla en taldi sig ekki þurfa að ómaka sig frekar enda var lítill sem enginn söngur 

kenndur.14 

3. Tilurð Ljóða og laga 

Á aðalfundi félags héraðs- og alþýðuskólakennara sem haldinn var á Laugarvatni 26. – 28. 

júní árið 1937 var rætt um það hversu nauðsynlegt væri að gefa út sönglagabók sem 

 

11 Benedikt Sigvaldason. „Þórður Kristleifsson.“ Morgunblaðið, 1. júlí1997. Sótt 26. september 2024 á 

https://timarit.is/page/1882113. 

12 Jónas Jónsson, bréf til Þórðar Kristleifssonar, 8. janúar 1929. 
13 Þórður Kristleifsson, Skýrsla um söng og söngkennslu í skólum skólaárið 1928 – 1929, (Þórður 

Kristleifsson 1929), bls. 3. 
14 Þórður Kristleifsson, Skýrsla um söng og söngkennslu í skólum skólaárið 1928 – 1929, (Þórður 

Kristleifsson 1929), bls. 28. 

 

https://timarit.is/page/1882113

innihéldi lög fyrir fjórradda söng.15 Til að viðhalda söng og kórsöng í skólunum væri brýnt 

að hafa aðgang að slíkum bókum. Engar bækur voru til sem miðaðar voru við kórsöng og 

voru því söngkennarar skólanna að tína saman lög af lausum blöðum og stökum bókum. Á 

þessum fundi var Þórði falið að hafa umsjón með söfnun laga og útgáfu af slíkri bók. Hófst 

hann strax handa við þetta verðuga verkefni. Í ágúst þetta ár ritaði hann bréf til nokkurra 

tónskálda og tónlistarmanna þar sem hann falaðist eftir samstarfi og minnti á mikilvægi 

slíkrar útgáfu. 

Í fyrsta lagi á þann hátt að leyfa mér að nota útgefin verk yðar á sviði tónlistar, verk sem heppileg 

munu þykja til meðferðar þeim flokki söngfólks er hér um ræðir. Í öðru lagi væri ég yður mjög 

þakklátur, ef þér hefðuð í handriti létt lag eða lög og vel fallin til söngs í blönduðum kór, að þér 

góðfúslegast létuð mér þau í té í þessu skyni, og gæfuð þar með æskunni í landinu hlutdeild í nýjum 

verðmætum á þessu sviði. Í þriðja lagi væri máli þessu mikill styrkur í því, að þér eftirlétuð mér 

handrit að væntanlegum lögum yðar í raddfærslu fyrir ósamkynja raddir.16 

Óhætt er að segja að Þórður hafi fengið góðar viðtökur og á endanum urðu bækurnar sjö 

talsins og gefnar út á árunum 1939-1949. Fimm bókanna voru fyrir blandaða kóra og tvær 

fyrir karlakóra.  

4. Ljóð og lög 

1.  Ljóð og lög, 100 söngvar handa samkórum 

Bækur Þórðar fengu einfaldlega nafnið Ljóð og lög. Fyrsta bókin af Ljóðum og lögum kom 

út árið 1939. Í formála bókarinnar segir Þórður m.a.: 

Margir af áhugasömustu tónlistarmönnum okkar, þeir menn, sem bera fyrir brjósti almenningsheill á 

sviði söngsins, veittu mér margskonar aðstoð við útgáfu þessa og sýndu þar mikla ósérplægni og 

velvild. Þessar undirtektir þeirra og hjálpfýsi þokaði málinu áleiðis skjótar en annars hefði orðið.17 

Og hann segir einnig:  

Ég tók upp í safn þetta úrval nokkurra alkunnra söngva erlendra og innlendra höfunda. En auk þess 

birtast hér mörg lög og ljóð, sem í fyrsta skipti koma fyrir almenningssjónir, enda eru sum þeirra 

skrifuð beinlínis vegna útgáfu þessarar bókar. Eftir innlenda höfunda er hér einnig að finna lög sem 

flutzt hafa yfir á nýtt svið söngsins með breyttri raddsetningu. Ég vildi m.a. á þennan hátt stuðla að 

því, að alþjóð kynntist sínum eigin tónbókmenntum, og þó einkum þeim nýgræðingi, sem á því 

sviðið blómgast og dafnar.18 

 

15 Þórður Kristleifsson, formáli að Ljóðum og lögum 100 söngvar handa samkórum, eftir Þórð Kristleifsson. 

Ritstýrt af Þórði Kristleifssyni (Ríkisprentsmiðjan Gutenberg, 1939), VII. 
16 Þórður Kristleifsson, bréf til tónskálda og textahöfunda, ágúst 1937. 
17 Þórður Kristleifsson, formáli að Ljóðum og lögum 100 söngvar handa samkórum, VII. 
18 Þórður Kristleifsson, formáli að Ljóðum og lögum 100 söngvar handa samkórum, VII. 

Fyrstu lög þessa heftis voru eftir íslensku tónskáldin Sigfús Einarsson og Áskel Snorrason 

við ljóð Kristjáns Jónssonar og Matthísar Jochumssonar. Lögin voru Allt fram streymir 

endalust og Atburð sé ég anda mínum nær. Útgáfu bókarinnar var fagnað og mátti yfir 

höfuð finna jákvæðar undirtektir. 

Baldur Andrésson, Cand. Theol. og tónskáld, ritaði svo í söngmálablaðinu Heimi: 

Tæpur helmingur laganna eru íslenzk, en því miður ekki nema eitt íslenzkt þjóðlag. Ég hefði kosið 

meira af íslenzkum þjóðlögum. Mörg íslenzku lögin birtast í bókinni á prenti í fyrsta sinn, en sum 

þeirra eru þó kunn áður af söng karlakóranna. Ég býst við því, að mörgum finnist þetta hreinasta 

náma og taki lögunum fegins hendi, en reynslan mun skera úr þvi, hvaða lög hafa þann lífskraft, sem 

lengi mun duga. — Bókin er ekki aðeins heppileg söngbók fyrir framhaldsskóla karla og kvenna, 

heldur er hún einnig líkleg til að efla og glæða söng i heimahúsum og annarsstaðar. Þykir mér 

líklegt, að bókin verði almenningi kærkomin og muni fljúga út, þegar menn hafa fundið þefinn af 

henni.19 

Björgvin Guðmundsson tónskáld gagnrýnir þó það að bókin sé handa samkórum. Hann 

skilji ekki titilinn samkór: 

Ekki get ég látið vera að benda á eina smekkleysu í sambandi við titil bókarinnar, sem sé »100 

söngvar handa samkórum«. Þetta orð »samkór« skil ég ekki. Við tölum um samkynja og ósamkynja 

raddir, og svo er farið að kalla kóra, sem einmitt samanstanda af ósamkynja röddum »Samkóra« 

(sic). Þetta er óskiljanlegt, hljómljótt og smeðjulegt orðskrípi, sem ekki ætti að líðast í málinu, og 

það því síður sem orðið *blandaður kór* er bæði rökrétt og hljómfagurt.20 

En hann er líka jákvæður þótt samt sem áður megi finna einhvern ólgutón í hans skrifum: 

Annars er flest vel um bók þessa og vonandi að hún nái sem mestri útbreiðslu, og að jafnframt fari 

ögn að rætast úr því ófremdarástandi, sem ríkt hefur með þjóð vorri nú um sinn, að ekki sé fært að 

gefa út sönglag, að skaðlausu, vegna þess að það er ekki keypt. Það ógnar tómlæti, sem 

einhvernveginn hefir náð tökum á íslendingum gagnvart þeirra eigin tónmenningu er einn sá ljóður, 

er leggjast verður niður, því að annars er með öllu útilokað að hér geti nokkur tónmenning þrifist.21 

Páll Ísólfsson ritar líka fagurlega um útgáfuna og Þórð. Hann segir Þórð vera með 

áhugamestu mönnum sem hann þekki á sviði söngs og söngkennslu og segir útgáfuna í 

góðum höndum. Hann telur þó að þótt bókin innihaldi hundrað lög þá séu einhverjir sem 

sakni laga, séu þeir kunnugir á söngsviðinu.  

En samt tel jeg að val laganna hafi tekist vel, og hefi jeg ekkert út á það að setja. Aðeins væri 

æskilegt, að ekki yrði langt að bíða þess, að önnur hundrað lög bættust við, og þarf ekki að draga í 

efa, að slík útgáfa, þótt um mörg hefti af sömu stærð væri að ræða, myndi borga sig með tíð og tíma. 

 
 
19 Baldur Andrésson. „Ljóð og lög handa samkórum. Þórður Kristleifsson tók saman,“ Heimir : 

söngmálablað, 1. júní 1939, sótt 30. september 2024 á https://timarit.is/page/4962160. 
20 Björgvin Guðmundsson. „Ljóð og lög,“ Íslendingur, 1. september 1939, sótt 30. september 2024 á 

https://timarit.is/page/4962160. 
21 Björgvin Guðmundsson. „Ljóð og lög.“ 

https://timarit.is/page/4962160
https://timarit.is/page/4962160

Og eitt er víst: Hún myndi fullnægja brýnni þörf og lyfta undir skjótari framfarir og útbreiðslu 

blandaðs kórsöngs í landinu.22 

Tónskáldin Baldur Andrésson, Björgvin Guðmundsson og Páll Ísólfsson áttu allir lög í 

bókum hans og voru liðlegir. Baldur og Páll eiga samt sem áður ekki lög í þessari fyrstu 

útgáfu en Björgvin á fimm lög. Páll las yfir nótur fyrir útgáfu og var Þórði ómetanlegur 

styrkur. 

2. Ljóð og lög II, 75 söngvar handa samkórum og Ljóð og lög III, 

söngvar handa karlakórum 

Þremur árum eftir útgáfu fyrsta heftis var komið að heftum tvö og þrjú. Voru það heftin 

Ljóð og lög II, 75 söngvar handa samkórum og Ljóð og lög III, söngvar handa 

karlakórum. 

Í formála bókanna, sem er í heftinu fyrir samkórana, segir Þórður að fyrsta heftinu hafi 

verið afar vel tekið en taldi þá bók aðeins bæta úr brýnustu nauðsyn. Mikilvægt væri að 

auka bókakost, safna lögum og auðga sönglíf. Hann lýsir yfir þeim áhyggjum að honum 

finnist yngri kynslóðin ekki hafa þekkingu á tónlistararfi okkar. 

Mörgum hrýs hugur við, er þeir verða þess áskynja, að allfjölmennur hópur yngri kynslóðarinnar 

íslensku kyrjar við raust í tíma og ótíma meira og minna afbakaðar dægur- og danslaga ómyndir, oft 

með erlendum textaþvættingi sem sjaldnast mun eiga skylt við tungu mannaðra þjóða. Þess munu 

dæmi ekki svo fá, að þessi sami flokkur manna kann ekki, svo að nokkur mynd sé á, fjölsungnustu 

og fegurstu söngva Íslendinga, hvorki lag nér ljóð.23 

 

Þórður safnar einnig saman 25 söngvum fyrir karlakóra og gefur út í sérhefti. Hann nýtur 

enn á ný liðsinnis Páls Ísólfssonar við prófarkalestur en Páll á þrjú lög í þessum útgáfum. 

Eitt í karlakórsheftinu og tvö í samkóraheftinu auk þess kom hann að raddsetningum að 

öðrum lögum. Ekki er getið um raddsetningar á lögum í þessum bókum en gera má ráð 

fyrir að þau hafi ekki öll verið til í raddsetningum fyrir kóra og því hefur verið ljóst að 

nokkur vinna var fyrirliggjandi fyrir kunnáttufólk á því sviði og getur Þórður þess í formála 

bókarinnar Ljóð og lög II, 75 söngvar handa samkórum, að þess sé ekki sérstaklega getið 

við lögin.24  

 
22 Páll Ísólfsson. „Ljóð og lög 100 söngvar handa samkórum. – Þórður Kristleifsson tók saman að tilhlutan 

Félags héraðsskólakennara,“ Viðar, 1. janúar 1939, sótt 2. október 2024 á https://timarit.is/page/5215890. 
23 Þórður Kristleifsson, formáli að Ljóðum og lögum II 75 söngvar handa samkórum, eftir Þórð Kristleifsson, 

V, ritstýrt af Þórði Kristleifssyni, Félagsprentsmiðjan H.F.1942. 
24 Þórður Kristleifsson, formáli að Ljóðum og lögum II 75 söngvar handa samkórum, V. 

https://timarit.is/page/5215890

Við útgáfu á þessum bókum hefur Þórður skoðað vel og hlustað á athugasemdir sem 

honum hafa borist eftir útgáfu fyrstu bókar. M.a. reynir hann að sneiða sem mest hjá því 

sem mögulegt er, að notendur þurfi að fletta við blaði á sumum lögunum. Hins vegar 

minnir hann á að ekki sé ætlast til að bækurnar séu notaðar eingöngu til að spila upp úr 

þeim heldur séu þær fremur fyrir söngnema og kórfélaga. Þá sé bókin jafnframt heppileg til 

að taka með á mannfagnaði þar sem fólk geti tekið lagið saman og því sé brotið hentugt og 

þá sem einhverskonar vasabók.25 

Vandað er til efnisvals sem fyrr og þekking Þórðar á kennslu og kórsöng skín í gegn. Lögin 

eru aðgengileg, lagræn, passa vel við ljóð en tapa ekki sínu listræna gildi.  

Ég hef með öðrum orðum kappkostað að velja efni, er sameinaði, að minni hyggju, eftir því sem 

föng voru til, hið óbrotna, meðfærilega, er fæli þó jafnframt í sér glóð þeirrar listar, sem ekki slær 

fölskva á við nána kynningu.26 

 

Heftin tvö hafa einnig að geyma lög eftir íslensk skáld sem ekki áttu efni í fyrstu bókinni. 

Tuttugu og tvö lög í Ljóð og lög II ,75 söngvar handa samkórum, eru eftir íslensk tónskáld 

eða eru íslensk þjóðlög og sex lög eru eftir íslensk tónskáld í karlakórsheftinu. Erlendu 

lögin sem birtast í bókunum eru flest viðurkennd sem fagrar perlur og fágaðar, eins og 

Þórður segir, en með íslensku ljóðunum eru þetta orðin ný lög fyrir Íslendinga.27 

Lögin í karlakórsheftinu hafa fest sig mörg hver all rækilega í karlakórahefð þjóðarinnar og 

má þar nefna lög eins og Fyrst ég annars hjarta hræri, Hlíðin mín fríða, Kvöldblíðan 

lognværa, Logn og blíða, Nú andar suðrið, Nú máttu hægt og Sveinar kátir syngið. 

Í samkóraheftinu má einnig finna leiðréttingar varðandi nótnaskrift og texta sem betur 

máttu fara í fyrsta heftinu sem og í þessu nýja hefti. Eru þessar leiðréttingar á lokasíðu 

bókarinnar. 

Í grein í Vísi þann 12. desember 1942 er ritdómur um bókina, ritaður af Baldri Andréssyni 

og þar segir m.a.:  

Þórður Kristleifsson er, sakir reynslu sinnar og þekkingar, manna bezt fallinn til þess að sjá um 

útgáfu á slíkum söngvum sem þessum, því hann er að eðlisfari jafnvígur á ljóð og lög, enda sjálfur 

skáldmæltur og virðist mér hann hafa vandað val ljóðanna engu síður en laganna. Stundum er það 

ljóðið en ekki lagið, sem orðið hefir tilefni til þess, að hann tók það í safnið, en oftast er það þó 

lagið, en jafnan hefir þó hvorttveggja, ljóð og lag, fallist í faðma.28 

 
25 Þórður Kristleifsson, formáli að Ljóðum og lögum II 75 söngvar handa samkórum, V. 
26 Þórður Kristleifsson, formáli að Ljóðum og lögum II 75 söngvar handa samkórum, V. 
27 Þórður Kristleifsson, formáli að Ljóðum og lögum II 75 söngvar handa samkórum, V. 
28 Baldur Andrésson. „Þórður Kristleifsson: Ljóð og lög II. og III.“ Vísir, 12. desember 1942, sótt 20. 

september 2024 á https://timarit.is/page/1153362. 

https://timarit.is/page/1153362

3. Ljóð og lög, 50 söngvar handa samkórum IV 

Árið 1945 kom út bók með 50 söngvum fyrir samkóra. Í þessu hefti voru 24 sönglög eftir 

íslenska höfunda. Í formála bókarinnar ítrekar Þórður það að hann hafi fjölbreytni í 

efnisvali í fyrirrúmi án þess þó að slaka á kröfum um gæði og listfengi. Bækurnar hafi 

fengið mjög góðar viðtökur og úrvalskórar hafi notað þær mikið og flutt opinberlega.29 Á 

þessum tíma var það nokkuð algengt að hin svokölluðu smálög eins og þessar bækur hafa 

að geyma, væru vinsæl og víða erlendis tíðkaðist það að góðir kórar væru með smálög á 

efnisskránni og flyttu þau af metnaði. Formáli þessa heftis er heldur styttri en í fyrri bókum 

enda tekur Þórður fram að hann hafi verið búinn að gera grein fyrir meginmarkmiðum 

útgáfunnar. 

Árið 1946 kemur út bókin Ljóð og lög V, 50 söngvar handa samkórum og árið 1947 kemur 

síðan út sjötta heftið, Ljóð og lög VI, 25 söngvar handa karlakórum. Í því hefti eru lög eftir 

níu íslenska höfunda auk eins íslensks þjóðlags. Árið 1949 kemur síðan út síðasta bókin, 

Ljóð og Lög VII, 75 söngvar handa samkórum. Stuttu eftir að bókin kom út má sjá þessi 

orð í Morgunblaðinu:  

Þórður Kristleifsson hefur unnið þarft verk með útgáfu þessara prýðilegu sönghefta, enda hafa þau 

náð miklum vinsældum og eru nú víst flest ófáanleg lengur. Í þessu síðasta hefti eru, eins og í hinum 

fyrri, úrvalslög eftir erlend og innlend tónskáld og öll þannig úr garði gerð, að auðvelt er að syngja 

þau. Skiftast hjer á alvarleg lög og gamansöngvar. Allur er frágangur þessa heftis, útgefanda til 

sóma. Á hann þakkir skildar fyrir útgáfu þessara sönghefta.30 

5. Íslenskir laga- og ljóðahöfundar 

Af þessum tæplega 400 lögum sem finna má í bókunum Ljóð og lög eru 146 eftir íslensk 

tónskáld. Sigfús Einarsson tónskáld á þau flest eða nítján talsins. Aðeins þrjú lög eru eftir 

konur en þær Elsa Sigfúss, Ingibjörg Kr. Sigurðardóttir og Guðrún Böðvardóttir eiga þau 

lög. Íslensku þjóðlögin eru sex talsins. Flest ljóðin á Steingrímur Thorsteinsson eða nítján 

talsins og hann á einnig nítján þýðingar. Sjálfur á Þórður Kristleifsson sjö ljóð sem hann 

orti sjálfur og fjórtán ljóð sem hann þýddi. Þær konur sem eiga ljóð í bókunum eru þær 

Birgitta Tómasdóttir, Elín Eiríksdóttir, Guðfinna Jónsdóttir frá Hömrum, Guðrún 

 

29 Þórður Kristleifsson, formáli að Ljóðum og lögum IV 50 söngvar handa samkórum, eftir Þórð 

Kristleifsson, 5, ritstýrt af Þórði Kristleifssyni, Félagsprentsmiðjan H.F.1945. 
30 Höfundur ókunnur. „Ljóð og lög.“ Morgunblaðið, 23. desember 1949, sótt 30. september 2024 á 

https://timarit.is/page/1274902. 

https://timarit.is/page/1274902

Böðvarsdóttir, Hulda (Unnur Benediktsdóttir Bjarklind), Margrét Jónsdóttir og Ólöf frá 

Hlöðum. Hulda á þau flest eða níu talsins.  

Fá sálmalög eru í bókum Þórðar en aðalástæðan er sú að Þórður taldi að sá nótnaforði væri 

mun ríkulegri og auðveldara væri að afla sér hans en annarra kórsöngslaga.31 

6. Útgáfa og prentun 

Fyrsta bókin kom út í ágúst árið 1939 og var því tilbúin þegar skólar byrjuðu þetta haust. 

Um prentun sá Ríkisprentsmiðjan Gutenberg. Hafði Þórður áður leitað til Prentsmiðjunnar 

Eddu en þar sem ekki var til nótnaletur hjá þeim þá var honum vísað á Gutenberg eða til 

Félagsprentsmiðjunnar H.F. 32 Ríkisprentsmiðjan Gutenberg var þá eina prentsmiðjan 

hérlendis sem gat nótnasett. Bar Þórður starfsfólki prentsmiðjunnar góða sögu. Sérstaklega 

var hann auðmjúkur í máli varðandi greiðslur en Steingrímur Guðmundsson 

prentsmiðjustjóri krafði hann ekki um neina tryggingu varðandi greiðslur. En hver króna 

sem kom inn fyrir seldar bækur fór beint til prentsmiðjunnar og greiddi hann jafnt og þétt 

og stóð á endanum í skilum við Gutenberg.33 

Heftin sem á eftir komu voru hins vegar prentuð af Félagsprentsmiðjunni H.F. 

Félagsprentsmiðjan var þá ein elsta og virtasta prentsmiðja landsins. Þórður getur 

sérstaklega í formálum bóka sinna um liðlegheit Hafliða Helgasonar prentsmiðjustjóra og 

vandaðra vinnubragða Árna Guðlaugssonar nótnasetjara. Prentsmiðjurnar sáu um dreifingu 

á bókunum til bóksala en auk þess sendi Þórður sjálfur eintök á þá aðila sem að bókunum 

komu með vinnu sinni og framlögum. Hélt hann mjög nákvæmt bókhald og fengu margir 

ókeypis eintök.  

7. Endurprentanir 

Árið 1946 var svo komið að fyrstu þrjár bækurnar voru uppseldar og fyrsta heftið, Ljóð og 

lög, 100 söngvar handa samkórum, hafði verið illfáanlegt í nokkur ár. Baldur Andrésson 

ritar svo í Vísi í desember 1946:  

 
31 Þórður Kristleifsson, formáli að Ljóðum og lögum 100 söngvar handa samkórum, VII. 
32 Jón Þórðarson, bréf til Þórðar Kristleifssonar f.h. Prentsmiðjunnar Eddu, október 1937. 
33 Þórður Kristleifsson, Til athugunar vegna útgáfu minnar, söngvasafnsins, 1939. 

Að verðleikum hafa sönglagaútgáfur Þórðar kennara Kristleifssonar á Laugarvatni átt miklum 

vinsældum að fagna hjá þjóðinni. Að vísu eru þær sniðnar við þarfir framhaldsskólanna, en honum 

hefir um leið tekizt svo vel að fullnægja þörfum almennings — og meira að segja hafa úrvalskórar 

sungið mörg lögin eins og þau eru þar — að bækurnar hafa runnið út.34 
 

Og síðar í greininni segir hann:  

Ljóð og lög I, þ. e. fyrsta heftið, var fyrst útgefið árið 1939, en hefir verið ófáanlegt um nokkur ár. 

Nú hefir heftið verið ljósprentað í Englandi og er komið hér í bókabúðir.35 

 

Hér er áhugavert að þessi endurútgáfa er prentuð í Englandi og fyrir því voru ástæður. 

Verðlag á ljósprentun hér á landi var slíkt að Þórði fannst ekki forsvaranlegt að láta prenta 

hér. Hafði hann verið í sambandi við Jóhannes Nordal sem þá stundaði hagfræðinám í 

London. Sumarið 1945 sammæltust Þórður og Jóhannes um að Jóhannes myndi leita 

upplýsinga um þetta og mælti hann með Lowe and Brydone Printers Limited, London N. 

W. 10. Jóhannes ætlaði að vera milligöngumaður við sendiráðið í London vegna þessa því 

ekki var hægt að láta vinna þessa vinnu nema með milligöngu sendráðsins. Jóhannes 

veiktist og því sendi Þórður bréf til sendiráðsins og vonaðist eftir að ekki yrðu tafir á 

prentuninni sem Þórði hafði boðist tilboð í og Jóhannes haft hönd í bagga með.36 Hann 

pantaði 2.500 eintök og fékk afar vinsamleg viðbrögð og í bréfi sem póstlagt var frá 

sendiráðinu þann 11. mars 1946 var honum tjáð að verkið yrði ekki unnið á skemmri tíma 

en 5 til 6 mánuðum.37 

Það er ljóst að Þórður hefur verið afar fylginn sér og hlutirnir hafa gengið hratt á þessum 

tíma hjá honum. Árið 1947 kemur síðan út endurprentun á 2. hefti og er það hefti líka 

prentað í London hjá sama fyrirtæki. Ljóð og lög III lét Þórður endurnýja í ljósritun hjá 

Lithoprent í Reykjavík og kom sú bók út í 1.500 eintökum.   

8. Hugsjón og atorka alþýðumanns 

Það er óhætt að segja að Þórður hafi „átt þessar“ bækur frá A-Ö. Bréfaskriftir, söfnun og 

fjárútlát voru alfarið á hans vegum. Á titilsíðu fyrstu bókarinnar stendur: Ljóð og lög, 100 

söngvar handa samkórum. Þórður Kristleifsson tók saman að tilhlutan Félags 

 

34 Baldur Andrésson. „Ljóð og lög I.“ Vísir, 20. desember 1946, sótt 2. október 2024 á 

https://timarit.is/page/1160956. 
35 Baldur Andrésson. „Ljóð og lög I.“ 
36 Þórður Kristleifsson, bréf til Íslenska sendirráðsins í London, desember 1945. 
37 Eiríkur Benedikz, bréf til Þórðar Kristleifssonar, mars 1946. 

https://timarit.is/page/1160956

héraðsskólakennara. Þórður var ósáttur við þennan titil og taldi hann villandi. Vissulega 

var það samþykkt á fundinum á Laugarvatni árið 1937 að gefa út söngvasafn. En að segja 

að það hafi verið að tilhlutan Félags héraðs- og alþýðuskólakennara hafi ekki átt heima á 

þessari titilsíðu því hann hefði einn og óstuddur af félaginu, borið hita og þunga af 

útgáfunni frá upphafi.38 Í bókum þeim sem á eftir koma stendur aðeins: Þórður 

Kristleifsson tók saman. Augljóst er að búið hafði verið að prenta upplagið á fyrstu bókinni 

og ekki verið unnt að leiðrétta og ritaði Þórður greinargerð um þessa villu. Þegar önnur 

útgafa af fyrsta heftinu var síðan ljósprentuð í London árið 1946 lætur hann þess 

sérstaklega getið í bréfi til sendiráðsins sem hafði milligöngu, að línan á titilblaði: Að 

tilhlutan Félags héraðsskólakennara, skuli falla út.39 Þórður hefur verið fastur á sínu og 

kannski hefur hann verið ósáttur við litla aðkomu og lítinn stuðning félagsins án þess að 

það komi nokkuð fram. Þórður gaf bækurnar að mestu út á eigin kostnað og styrkja naut 

hann ekki í miklum mæli. Hann fær styrk frá Dóms- og kirkjumálaráðuneytinu árið 194240 

og svo 194441 til framhaldsútgáfu af Ljóðum og lögum. Fékk hann tvöþúsund króna styrk í 

bæði skiptin. Að öðru leyti stóð útgáfan undir sér á seldum bókum.  

Það má glöggt sjá að söfnun laga og útgáfa bókanna áttu hug Þórðar allan, þessi tíu ár 

ásamt kennslunni. Afköstin eru gríðarleg. Fjögurhundruð sönglög sem komu út, að vísu eru 

nokkur í karlakórsheftunum sem einnig var að finna í hinum heftunum. Það liggur mikil 

vinna að baki og má glögglega sjá að þarna var öflugur og iðinn maður á ferð. Tíu ár er 

heldur ekki langur tími og því hefur hann látið verkin tala og verið óhræddur við að leita 

fanga. Árið 1949 var hann orðinn þýskukennari á Laugarvatni sem þá var orðinn 

menntaskóli. Helgaði hann sig því starfi og var því ekki um útgáfu á fleiri bókum að ræða. 

Þórður Kristleifsson vildi upplifa drauminn og gerast frægur söngvari. Það átti ekki fyrir 

honum að liggja en það sem hann gerði fyrir íslenskan kórsöng má ekki gleymast í 

tónlistarsögunni. Hann sáði og sá fræið koma upp og skyldi helst ekki eftir neina auða 

bletti, líkt og þegar hann vann hjá Búnaðarfélagi Borgarfjarðar. Hann gaf gríðarlega mikið 

af sér og vann hvert verkefni af metnaði og alúð. Eftir að hann gerðist þýskukennari þá 

einbeitti hann sér að þeirri kennslu og kórstarf lagði hann að mestu á hilluna. Árið 1956 

þýddi hann ljóðaflokkinn Vetrarferðina eftir Franz Schubert og frumflutti Guðmundur 

Jónsson söngvari þýðingu hans. Guðmundur Daníelsson ritar svo í Vísi í nóvember 1956: 

 
38 Þórður Kristleifsson, Til athugunar vegan útgáfu minnar, söngvasafnsins, 1939. 
39 Þórður Kristleifsson, bréf til Íslenska sendirráðsins í London, desember 1945. 
40 Dóms- og kirkjumálaráðuneytið, bréf til Þórðar Kristleifssonar, febrúar 1942. 
41 Dóms- og kirkjumálaráðuneytið, bréf til Þórðar Kristleifssonar, október 1944. 

Um þýðingu ljóðanna get ég fullyrt, að hún er mjög nákvæm og að öllu leyti frábærlega vel af hendi 

leyst. Þetta er þeim mun meira afrek sem vitað er, að miklu er torveldara að þýða fyrir tónlist en 

gera venjulega þýðingu. En Þórður er langþjálfaður í umgengni sinni við Ljóð og lög og stóð því vel 

að vígi er hann lagði i Vetrarferðina.42   
 

Þekktasta ljóðið úr Vetrarferðinni í þýðingu Þórðar er sennilega Linditréð, Við brunninn 

bak við hliðið, en það er að finna í fyrstu bók Ljóða og laga og svo í þriðju bókinni sem er 

fyrir karlaraddir. 

Ritstörf fylgdu Þórði alla tíð, enda fróður maður og vel máli farinn. Hann stóð einnig fyrir 

útgáfu á Héraðssögu Borgarfjarðar og einnig kom hann að hinum þekktu ritum Úr 

byggðum Borgarfjarðar.43  

Bækurnar Ljóð og lög gerðu margt fyrir íslenskan kórsöng og má segja að bækurnar séu 

minnisvarði um þennan atorkusama hugsjónamann. Bækurnar voru sannkölluð 

vítamínsprauta fyrir kóra á Íslandi á þessum tíma. Þær seldust jafnharðan upp, voru 

vandaðar og reyndi Þórður að bæta það sem betur mátti fara við hverja útgáfu. Enn í dag 

má sjá ljósrit úr bókunum sem gengið hafa manna á millum. Bækurnar eru ófáanlegar þó 

mögulega megi finna þær hjá fornbókasölum og mikið af bókum eru til í einkaeigu. Margir 

hafa sennilega getað tekið undir orð Steins Stefánssonar skólastjóra og kórstjóra á 

Seyðisfirði sem hann ritaði í bréfi til Þórðar þann 5. september 1952. Þar segir hann m.a. 

að ekki viti hann hvernig hann hefði farið að, ef hann hefði ekki haft Ljóðin og lögin frá 

Þórði.44  

Í febrúar árið 2008 flutti Kammerkór Akraness dagskrá sem eingöngu voru upp úr Ljóðum 

og lögum. Fóru tónleikarnir fram í Hjallakirkju. Ríkarður Örn Pálsson tónskáld nefnir í 

umsögn sinni um tónleikana að þessi löngu ófáanlegu nótnakver hefðu lyft grettistaki á 

sínum tíma við þáverandi fátækt í íslenskri kórbókmenntamenningu, sem ríki enn þrátt 

fyrir blómlegt kórastarf og stóraukið nótnalæsi frá því sem áður var.45 

Þórður var kvæntur Guðrúnu Eyþórsdóttur kennara, sem fædd var 12. mars 1897 og lést 

25. maí 1983. Þau eignuðust stúlku 3. október 1936 en lést hún sama dag. Enginn vafi er á 

að Guðrún hefur verið hans stoð og stytta í straumum lífsins. 

Þórður lést 24. júní árið 1997, 104 ára að aldri, og var þá elstur íslenskra karlmanna.  

 
42 Guðmundur Daníelsson. „Vetrarferðin í ísl. þýðingu.“ Vísir, 28. nóvember 1956, sótt 16. apríl 2025 á 

https://timarit.is/page/1186671. 
43 Elín Pálmadóttir. „Við plóginn í heila öld.“ 
44 Þorsteinn Þorsteinsson, Bréfaskipti varðandi Ljóð og lög (1993), 61. 
45 Ríkarður Örn Pálsson. „Bravó.“ Morgunblaðið, 23. febrúar 2008, sótt 16. apríl á 

https://timarit.is/page/4184123. 

https://timarit.is/page/1186671
https://timarit.is/page/4184123

9. Niðurlag 

Í þessari ritgerð hefur verið leitast við að svara því hvaða áhrif Ljóð og lög Þórðar 

Kristleifssonar höfðu á íslenskan kórsöng. Einnig hefur verið leitast við að svara þeirri 

spurningu hvort Þórður Kristleifsson sé „týndi“ maðurinn í tónlistarsögu okkar Íslendinga. 

Glögglega má heyra á núlifandi tónlistarmönnum og kórstjórum, að það eru fáir sem 

þekkja til Þórðar. Jú, einhverjir kannast við bækurnar en ekki manninn. Eftir að hafa kynnt 

mér sögu hans og unnið mikið með heftin undanfarin 20 ár, kemst ég næst því að nafni 

hans hafi ekki verið haldið nægilega á lofti í gegnum tíðina. Bækurnar eru meira samantekt 

og umsjón ef hægt er að komast svo að orði. Hann á ekki lög þó að hann eigi þarna 

þýðingar og ljóð. Einnig hverfur hann nánast af kórstjórasviðinu þegar hann hættir 

söngkennslu og kórstjórn á Laugarvatni. Eftir að hann tók þar við þýskukennslu helgaði 

hann sig því starfi að öllu leyti. Söngdraumar hans urðu að engu en aftur á móti má segja 

að vera hans erlendis hafi lagt grunninn að vegferð hans í lífinu, og verið hans 

„háskólanám“ þó að hann hafi ekki lokið neinum prófum þar. Þýsku lærði hann vel og 

þekking hans á tónbókmenntum gaf honum byr undir báða vængi og nýttist honum vel í 

söngkennslu. Þórður var sæmdur riddarakrossi fálkaorðunnar 17. júní 1989 fyrir framlag 

sitt til fræðslu- og söngmála og á aldarafmæli hans voru haldnir tónleikar í Borgarneskirkju 

á sumardaginn fyrsta, 22. apríl árið 1993. Kórar úr Borgarfirði og Mýrarsýslu tóku sig til 

og heiðruðu hann. Einnig voru tónleikar í Bústaðakirkju tveimur dögum seinna.46  

Borgfirðingurinn Þórður sem sigldi um heimsins höf til að mennta sig í sönglistinni, kom 

bláfátækur heim en alls ekki með skottið á milli lappanna þrátt fyrir að lítið hafi orðið úr 

söngferlinum. Hann gaf þjóðinni mikið með dugnaði og hugsjón að leiðarljósi og framlag 

hans til íslensks kórsöngs var gríðarlegt. Hann fékk tónskáld og ljóðskáld til liðs við sig, 

var skilvirkur og samviskusamur, kunni að nýta sína hæfileika en þekkti einnig sín 

takmörk. Það að gefa út nótnabækur með fjögurhundruð lögum á tíu árum er mikið afrek. 

Það ber einnig að hafa í huga að ekki sendu menn tölvupóst eða unnu nótur í tölvum á 

þessum árum. Sími var ekki tekinn upp í tíma og ótíma til að hringja heldur var notast við 

sendibréf með tilheyrandi umsýslu.  

 

 
46 Fréttatilkynning. „Tónleikar til heiðurs Þórði.“ Morgunblaðið 81 árgangur, 89. tölublað (1993): 10. 

Við brunninn bak við hliðið stóð blaðkrýnt linditré,  

í forsælu þess fann ég svo friðsælt draumavé,  

og ástamálin áður ég inn í börk þess skar,  

í hryggð og heitri gleði minn hugur dvelur þar. 

Í fyrstu bókinni má finna þessa þýðingu Þórðar af Linditréinu, Der Lindenbaum eftir 

Wilhelm Müller, auk þess að með fylgja tvö vers í viðbót. Undir stendur: Þórður 

Kristleifsson þýddi lauslega.47 Þessi lauslega þýðing lifir þó góðu lífi og er sungin enn í 

dag eins og mörg þau lög sem finna má í bókum Þórðar Ljóð og lög, og fjallað hefur verið 

um hér. Verk hans lífa því enn góðu lífi og hafa haft mikil áhrif á íslenskan kórsöng. 

 

 

 

 

 

 
 

 

 

 

 

 

 

 

 

 

47 Þórður Kristleifsson, Ljóð og lög 100 söngvar handa samkórum (Ríkisprentsmiðjan Gutenberg, 1939), 

109. 

